
Ko hono tokoni‘i ho‘o tokotaha 
ako faka‘ulí ke lava ‘ene siví
‘Oku fa‘ufa‘u ‘a e sivi laiseni fakangatangatá ke vakai‘i ‘a e malava 
ko ia ho‘o tokotaha akoakó ke ne faka‘aonga‘i ‘a e ‘ilo ki he ngaahi 
tu‘utu‘uni ‘o e halá mo e ngaahi founga faka‘uli ‘oku malu mo haó. 

‘I ho tu‘unga ko ha faiako, te ke fie lau ‘a e ngaahi fiema‘u ki he sivi 
laiseni fakangatangatá ke ke ‘ilo ai kuo fakakau ‘a e me‘a kotoa pē.

‘Oku fakamā‘opo‘opo ‘i lalo ‘a e ngaahi pōto‘i tefito  ‘e siofi ‘e 
he ‘ōfisa faisiví.

Fekumi
Kuo pau ki ho‘o tokotaha ako faka‘ulí (learner) ke ne 
siofi ‘a mu‘a mo e ongo tafa‘akí fakatou‘osi ke ‘ilo‘i 
ai ha ngaahi me‘a ‘e ala fakatu‘utāmaki, kau ai ‘a e 
fononga me‘alele ‘i he ngaahi hala ‘oku tu‘u tafa‘aki 
(side streets) ‘i mu‘á. Ko e kau faka‘uli leleí te nau 
tomu‘a siofi ‘i ha sekoni ‘e 12 kimu‘a. ‘Oku ‘oatu ai ki he 
tokotaha ako faka‘ulí ha taimi lahi ange ke ngaue atu 
ai ki ha fa‘ahinga tūkunga ‘e ala hoko.

Faka‘aonga‘i ‘o e sio‘ata sio ki 
muí mo e siofi pe ‘oku ‘atā e halá 
(head checks)

Kuo pau ke vakai‘i ‘e ho‘o tokotaha ako faka‘ulí ‘a e 
ngaahi sio‘ata sio ki muí ‘o fakahoko tu‘olahi fe‘unga 
ke ‘ilo‘i ‘a e ngaahi fononga me‘alele ofi atú pea mo ke 
fakasiosio ‘o fakalaka atu ‘i honau funga umá ke vakai‘i 
‘a e ngaahi me‘a ‘e ‘ikai a‘u ki ai ‘enau sió (blind spots) 
‘i he feitu‘u ‘e fiema‘u aí. ‘Oku ‘uhinga eni ki he siofi ‘o 
faka‘aonga‘i ‘a e ngaahi sio‘ata sio ki muí pea mo siofi 
pe ‘oku ‘atā e halá (‘i he taimi totonú) ‘i he taimi:
•	 afé
•	 fetongi leiní
•	 afe ‘o foki ki he kēpingí
•	 ‘o e hū atu ki ha ngaahi leini (merging) 
•	 ke tau ai ‘a e me‘alelé
•	 ta‘ofí
•	 ‘o e faka‘uli hangatonú (ke tauhi hono tokanga‘i ‘o e 

ngaahi fononga me‘alele ofi atú).

Ngaahi tu‘utu‘uni ki he halá
Kuo pau ke ‘ilo‘i ‘e ho‘o tokotaha ako faka‘ulí ‘a e 
ngaahi tu‘utu‘uni ki he halá pea mo malava foki ke ne 
fakahoko ia ‘i he taimi kotoa pē ‘i he lolotonga ‘a e siví.

Fili‘i ‘o e fo‘i ‘ataá
Kuo pau ke fili‘i ‘e ho‘o tokotaha ako faka‘ulí ‘a e fuofua 
‘atā malu mo hao ‘i he fononga me‘alelé hili hano siofi 
‘a e ngaahi me‘alele ‘oku lele maí ke ‘ilo‘i ai ha fo‘i ‘atā. 
‘Oku totonu ke nau tukuange pē ha ngaahi fo‘i ‘atā 
‘oku ‘ikai ke malu mo hao.

Ta‘ofí
Kuo pau ki ho‘o tokotaha ako faka‘ulí ke ne ta‘ota‘ofi 
lelei pē ke malu mo hao ‘i he tūkunga kotoa pē.

Fili ‘o e tu‘unga lele vavé
Kuo pau ki ho‘o tokotaha ako faka‘ulí ke ne lele ‘i ha 
tu‘unga vave ‘oku malu mo hao pea ‘i loto foki ‘i he 
fakangatangata ki he lele vavé. Ko e vave malu mo 
hao tahá ‘e lava ke tuai ange ia ‘i he fakangatangata 
ko ia ki he lele vavé ‘oku faka‘ali‘ali maí, tautautefito 
ki he taimi ‘oku kovi ai ‘a e ‘eá, fakapōpō‘uli aí pe 
lahi ‘a e me‘alele ‘oku fefononga‘akí. Kuo pau ki ho‘o 
tokotaha ako faka‘ulí ke ne faka‘uli ‘o fakatatau ki he 
ngaahi tūkunga ‘o e taimi ko iá. Kuo pau ke ‘oua te nau 
fakatuai‘i ‘a e me‘alelé ‘i ha fa‘ahinga taimi pē.

Faka‘ilonga afé (signalling)
Kuo pau ki ho‘o tokotaha ako faka‘ulí ke ne faka‘ilonga 
afe ‘i ha sekoni ‘e 3 kimu‘a ke toki afe. ‘Oku kau ki 
heni ‘a e taimi ‘oku afe atu ai ke mavahe mei ha 
kēpingi pe foki ki ha kēpingi, fetongi leini, fou atu ai 
‘i ha mangahala vilo takai, nga‘unu ‘a e me‘alelé, mo 
kamata holomui fakahangatonu ke tau ‘a e me‘alelé.  

Fakatokanga‘i ange: ‘i he ngaahi mangahala vilo 
takai iiki ange ‘e ni‘ihi, ‘e ‘ikai malava ke fakahoko ‘a e 
faka‘ilonga afé i he sekoni ‘e 3 kakato. 

Tūkungá
Kuo pau ki ho‘o tokotaha ako faka‘ulí ke ne tauhi ‘a e 
me‘alelé ‘i ha tūkunga malu, hao mo fakalao ‘i he taimi 
kotoa ‘o e siví. ‘Oku ‘uhinga eni ki hono fili‘i ‘o e leini 
totonu ki he me‘a ‘e fakahokó, tauhi ‘o e vaha totonu 
ko e sekoni ‘e 2 ki he 4 ki he muimui ‘i ha me‘alele 
‘i mu‘a ka e makatu‘unga ‘i he ‘eá, mo e kau heka 
pasikala ‘oku fakalaka haké, ngaahi kā mo e me‘alele 
‘oku taú mo e ngaahi me‘alele ‘i he ngaahi leini kehé 
‘oku ‘i ai ha ‘atā fe‘unga.

